Монгол Улсын Их Хурлын 2008 оны хаврын ээлжит чуулганы нээлтийн ажиллагаа 04 дүгээр сарын 07-ны өдөр  /Даваа гариг/-ийн 10.15 цагт  Чуулганы нэгдсэн хуралдааны танхимд  эхлэв.
Нээлтийн ажиллагаанд ирвэл зохих 75 гишүүнээс  57 гишүүн ирж, 76.0  хувийн ирцтэй байгааг УИХ-ын дарга Д.Лүндээжанцан  танилцуулав. 

Чөлөөтэй: Д.Арвин,  А.Бакей, Б.Батбаяр,  Ж.Батхуяг,  Д.Бат-Эрдэнэ,  Ц.Баярсайхан, Ц.Жаргал,  М.Зоригт,  А.Мурат, Ц.Шаравдорж.


Өвчтэй: Ц.Дамиран, Д.Одбаяр


Тасалсан: Ц.Батаа,  Э.Бат-Үүл, Б.Жаргалсайхан,  Ч.Содномцэрэн, Б.Эрдэнэбат, Б.Эрдэнэсүрэн


Улсын Их Хурлын  2008 оны хаврын ээлжит чуулганы нээлтийн ажиллагаа


Хаврын чуулганы нээлтийн ажиллагаанд Монгол Улсын Ерөнхийлөгч Н.Энхбаяр, Монгол Улсын Ерөнхий сайд С.Баяр болон танхимын зүүн  хэсэгт:  Үндсэн хуулийн цэцийн дарга Ж.Бямбадорж, Авлигатай тэмцэх газрын дарга Ч.Сангарагчаа, Улсын  Ерөнхий прокурор М.Алтанхуяг,  Боловсрол, соёл, шинжлэх ухааны сайд Н.Болормаа,  Барилга, хот байгуулалтын сайд Ц.Цолмон,  Хүнс, хөдөө аж ахуйн сайд Ц.Ганхуяг,  Үйлдвэр, худалдааны сайд Х.Наранхүү,  Эрүүл мэндийн сайд Б.Батсэрээдэнэ, Үндэсний статистикийн газрын дарга П.Бямбацэрэн, Төрийн албаны зөвлөлийн дарга Ж.Норовсамбуу, Монголбанкны Ерөнхийлөгч А.Батсүх,  Сонгуулийн ерөнхий хорооны дарга Д.Баттулга, Санхүүгийн зохицуулах хорооны дарга Д.Баярсайхан, Засгийн газрын Хэрэг эрхлэх газрын тэргүүн дэд дарга Ж.Сүхбаатар, Дэд дарга Д.Нямжав, ҮАБЗ-ийн нарийн бичгийн дарга П.Сүндэв,  Ерөнхий аудитор  Л.Жавзмаа,  Монгол Улсын Ерөнхийлөгчийн зөвлөх Я.Долгоржав, Д.Зүмбэрэллхам, Ц.Дашзэвэг,  Л.Лхагва,  Б.Намхайжанцан,  Д.Нэргүй,  Д.Цогтбаатар, УИХ-ын даргын зөвлөх Г.Чулуунбаатар,  Д.Сандаг-Очир, Нийслэлийн Засаг дарга бөгөөд Улаанбаатар хотын захирагч Т.Билэгт,  Нийслэлийн ИХТ-ийн дарга Г.Мөнхбаяр, УИХ дахь МАХН-ын ажлын албаны дарга Ш.Бадам,  УИХ дахь Ардчилсан намын зөвлөлийн ажлын албаны дарга  Б.Болдбаатар,  Ерөнхий сайдын зөвлөх Д.Батбаяр,  Б.Долгор,  Н.Энхбаяр, Ц.Жамбалдорж, Төрийн ёслолын албаны дарга О.Нямдаваа, танхимын баруун хэсэгт: УИХ-ын Тамгын газрын Ерөнхий нарийн бичгийн дарга Н.Лувсанжав, Нэгдүгээр нарийн бичгийн дарга Ж.Нарантуяа, Нарийн бичгийн дарга Б.Ганбат, Хяналт шалгалтын хэлтсийн дарга Ж.Батсайхан, танхимын дээд лоожинд гадаад улсаас Монгол улсад суугаа элчин сайд нар болон дипломат төлөөлөгчийн газрын тэргүүнүүд урилгаар оролцов.

Хэвлэл, мэдээллийн албаны сурвалжлагч нар танхимын дээд лоожинд, зураглаач нар танхимд УИХ-ын гишүүдийн суудлын араар зогсож үйл ажиллагаагаа явуулав.

УИХ-ын дарга Д.Лүндээжанцан үг хэлж, УИХ-ын 2008 оны хаврын ээлжит чуулганы ажиллагаа нээснийг мэдэгдэхэд танхимд төрийн дуулал эгшиглэж, нээлтийн ажиллагаанд оролцогчид суудлаасаа босч хүндэтгэл үзүүллээ.


Монгол Улсын Ерөнхийлөгч Н.Энхбаяр үг хэлэв.

Хаврын ээлжит чуулганы нээлтийн ажиллагаа  11 цаг 00 минутанд өндөрлөв.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ


НАРИЙН БИЧГИЙН ДАРГА



Н.ЛУВСАНЖАВ

Тэмдэглэл хөтөлсөн


ХУРАЛДААНЫ НАРИЙН


БИЧГИЙН ДАРГА





Д.ЦЭНДСҮРЭН

УЛСЫН ИХ ХУРЛЫН  2008 ОНЫ ХАВРЫН ЭЭЛЖИТ ЧУУЛГАНЫ 04 ДҮГЭЭР САРЫН 07-НЫ ӨДӨР /ДАВАА ГАРАГ/-ИЙН НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Д.Лүндээжанцан: Гишүүдийн өдрийн амгаланг айлтгая. Одоо  49 гишүүн хүрэлцэн ирж, ирц  65.3 хувьтай байна. Бид Ашигт малтмалын хуульд нэмэлт өөрчлөлт оруулах асуудлаар ээлжит бус чуулган  зарласан. Ээлжит бус чуулганаа нээсэн. Бүлэг зөвлөлүүд уг асуудлыг авч үзээд, Ардчилсан намын зөвлөлөөс завсарлага авсан. Эдийн засгийн байнгын хороон дээр. Ажлын хэсэг энэ асуудлаар дахин сайн ажиллах шаардлагатай гэсэн санал гаргасан, энэ дагуу ажлын хэсэг ажилласан байгаа. Ингээд ээлжит чуулгантай энэ нь залгалаа. Ийм учраас ээлжит бус чуулганаа өндөрлөж, хаврынхаа ээлжит чуулган руу орж байна. 


Эрхэм хүндэт Ерөнхийлөгч өө,


Ерөнхий сайд аа, 


УИХ-ын эрхэм гишүүд ээ, 


Засгийн газрын гишүүд, Төрийн өндөр албан тушаалтнууд аа, Хатагтай, ноёд оо

2004 оны сонгуулийн үр дүнгээр байгуулагдсан Улсын Их Хурал   найм дахь удаагийнхаа отгон  чуулганыг  эхэлж байна. Аливаа парламентын бүрэн эрхийн хугацааны сүүлийн чуулган бол төрийн бодлого, парламентын үйл ажиллагааны  залгамж  шинжийг хангаж, шинэ парламентын ажлын эхлэлийг тавьдагаараа  онцгой үүрэгтэй байдаг билээ. 

Манай энэ удаагийн УИХ  бол ардчилсан сонголтын жилүүдийн тав дахь,  шинэ Үндсэн хуулийн дагуу сонгогдсон дөрөв дэх парламент болж Монголын  төр ёсны түүхийг баяжуулах болно.  Парламентын 4 жилийн үйл ажиллагаа нэлээд  онцлогтой байлаа. 

Үзэл бодлын ялгаа заагийг зөвшилцөл, ойлголцлын нэг цэг дээр авч ирж,  төрийн бодлогын нэгдмэл шийдлийг олж байв. Парламентын бодлого шийдвэрийг иргэд, иргэний нийгмийн санаачлага, оролцоонд тулгуурлан гаргах талаар ахиц дэвшил гарав. Улс орныхоо урт хугацааны хөгжлийн бодлогыг  цэгцтэй тодорхойлж чадлаа. Эрх зүйн шинэтгэлийг эрчимжүүлэх, мэргэшсэн парламентчдыг төлөвшүүлэх, парламентат ёсыг зохистой хөгжүүлэхэд бодитой алхам хийж чадлаа.

Сонгуулийн үр дүнгээр парламентад бий болсон улс төрийн хүчний харьцаанаас үүдэлтэй цөөн биш сорилтыг даван тууллаа. Энэ явцад парламентын ардчилал, парламент дахь улс төрийн намуудын харилцаа, хууль дээдлэх ёс, улс төрийн соёлыг хөгжүүлэх чиглэлээр багагүй туршлага, сургамжийг хуримтлуулаа. 

Энэ удаагийн парламентын үйл ажиллагаа,  Засгийн газруудын бодлого, шийдвэрийг ойлгож  дэмжсэн өргөн олон түмний  хөдөлмөр, зүтгэлийн үр дүнгээр  Монгол Улсын эдийн засаг, нийгмийн хөгжил, иргэдийн амьдрал ахуйд тодорхой ахиц өөрчлөлт гарлаа. Үүний зэрэгцээ бас иргэдийн сэтгэлийг эмзэглүүлж, итгэл найдварыг нь саармагжуулсан цөөн биш үйл явдлууд өрнөж, тэр бүрд УИХ бүрэн эрхийнхээ дагуу хуулийн хүрээнд анхааралтай хандаж, тулгамдсан асуудлуудыг цаг алдалгүй шийдвэрлэхийн төлөө ажиллаж ирлээ. 


Төрийн эрх барих дээд байгууллагын үйл ажиллагааг  мэргэшсэн, ардчилсан, чадварлаг, олон түмэнд нээлттэй, шинжлэх ухааны үндэслэлтэй  болгох замаар төрийн хууль тогтоох үйл ажиллагааг  боловсронгуй болгох талаар  зохих алхамууд хийгдлээ.  

Монгол Улсын эдийн засгийн шинэтгэлийг эрчимжүүлж, үр ашгийг нэмэгдүүлэх  эрх зүйн болон санхүүгийн таатай орчин бүрдүүлэхэд энэ удаагийн парламент онцгой анхаарч ажиллалаа.  Аж ахуйн нэгжийн орлогын албан татварын хууль, Хувь хүний орлогын албан татварын хууль, Нэмэгдсэн өртгийн албан таварын хууль, Онцгой албан татварын хуулийг багтаасан Татварын ерөнхий багц хуулийг баталж,  татварын шатлалыг цөөлж, дарамтыг багасгах, нийгмийн даатгалын шимтгэлийн  хувь хэмжээг бууруулах арга хэмжээ авсан нь эдийн засгийг эрүүлжүүлэх, цаашдын тогтвортой хөгжлийн стратегийг хэрэгжүүлэхэд үр дүнгээ өгч байна.  

Байгалийн баялагаа эдийн засгийн эргэлтэд оруулж, уул уурхайн  аж үйлдвэрлэлийг түлхүү хөгжүүлэх, стратегийн ордуудыг ашиглахад  гадаадын хөрөнгө оруулалтын зохистой харьцааг бий болгох, уул уурхайн салбарын дэлхийн зах зээлд өрсөлдөх чадварыг нь нэмэгдүүлэн  үндэсний эдийн засагт үзүүлэх үр өгөөжийг дээшлүүлэх зорилгоор Ашигт малтмалын тухай хууль,  стратегийн орд газруудыг ашиглах бодлогын асуудлыг нухацтай судлан боловсронгуй болгосоор  ирлээ. 

Энэ парламентын шийдвэрээр нийгмийн бодлогын хүрээнд дорвитой ахиц, өөрчлөлтүүд гарч байна.  Хүн амын нийгмийн халамж, хамгааллын талаар улс төрийн намуудын сонгуулийн мөрийн хөтөлбөрүүдэд дэвшүүлсэн тодорхой зорилтууд хэрэгжиж, Улсын Их Хурлын болон Засгийн газрын шийдвэрүүдээр нийгмийн халамж, хамгааллын  тогтолцоо нийгмийн шударга ёсны зарчмын дагуу боловсронгуй болсоор байна. 


Монгол Улсын хууль тогтоомжийг 2008 он хүртэл боловсронгуй болгох Үндсэн чиглэлийн дагуу  улс төр, эдийн засаг, нийгмийн харилцааны  тулгамдсан асуудлыг шийдвэрлэхэд чиглэсэн олон хууль батлагдан хэрэгжиж эхэллээ.  Авлигын эсрэг хууль, Олон нийтийн радио, телевизийн тухай хууль, Монгол Улсын Их Хурлын сонгуулийн тухай хуулиуд ардчиллын үнэт зүйлсийг бэхжүүлэх, төрийн үйл ажиллагааны ил тод, нээлттэй байдлыг хангах, шударга, ардчилсан сонгууль явуулахад зохих хувь нэмэр оруулна гэж үзэж байна. 

Монгол Улс бол 2015 он гэхэд Мянганы хөгжлийн зорилтуудыг хэрэгжүүлэх үүрэг хүлээсэн дэлхийн 189 орны нэг билээ. Энэ удаагийн Улсын Их Хурал Монгол Улсын Мянганы хөгжлийн зорилтыг шинэчлэн батлах тухай тогтоол гаргаж 2015 он хүртэлх хугацаанд хэрэгжүүлэх зорилтууд болон түүний шалгуур үзүүлэлтийг шинээр тодорхойллоо. Монгол Улсын Ерөнхийлөгчийн санаачилгаар боловсруулсан Мянганы хөгжлийн зорилтод сууриласан Үндэсний хөгжлийн цогц бодлогыг хэлэлцэн шийдвэрлэх хүндтэй үүрэг ч энэ парламентад ногдлоо. Ингэснээр Монгол Улс урт хугацаанд тогтвортой баримтлах хөгжлийн бодлогоо шинэчлэн тодорхойлов. 

            Монголчууд бид  2006 онд Их Монгол Улс байгуулагдсаны 800 жилийн ойг даян дэлхийн улс түмэнтэй хамт тэмдэглэн өнгөрүүлсэн нь Монгол Улсын түүх, соёл иргэншил, өнөөгийн байдлыг дэлхий дахинд таниулах, олон улсын тавцанд манай улсын нэр хүнд өсөх болон дэлхийн улсууд, ард түмэнтэй найрсаг харилцаа, хамтын ажиллагаагаа өргөтгөхөд чухал нөлөө үзүүллээ.

Эрхэм гишүүд ээ, 

Манай парламент үлдэж байгаа отгон чуулганыхаа хэлэлцэх асуудлыг оруулахгүйгээр тооцож үзвэл бүрэн эрхийнхээ хугацаанд  нийт 452 хууль,  341 УИХ-ын тогтоол  хэлэлцэн батлаад байгаагаас 136 бие даасан хууль,  286 нь  хуульд нэмэлт, өөрчлөлт оруулах тухай хууль,   30 нь хууль хүчингүй болсонд тооцох тухай хууль  байна. 

Хаврын ээлжит чуулганаар улс  орны хөгжлийн ойрын болон цаашдын ирээдүйд шийдвэрлэх ач холбогдолтой 40 шахам хууль, УИХ-ын бусад шийдвэрийн төслийг  хэлэлцэхээр төлөвлөөд байна. 

Ашигт  малтмалыг  өмчлөх,  ашиглах  эрх зүйн орчинг бүхэлд  нь боловсронгуй болгох, ялангуяа, стратегийн орд газруудын ашигт малтмалын ордын тодорхойлолт, төрийн эзэмшлийн хувь хэмжээ, тусгай зөвшөөрлийн олголт, хөрөнгө оруулалтын гэрээний хугацаа зэрэг асуудлуудыг цогцоор нь шийдвэрлэж, дотоод, гадаадын хөрөнгө оруулагчид болон бусад сонирхогч талуудад ойлгомжтой бодлого, эрх зүйн орчинг бүрдүүлэх зорилгоор Ашигт малтмалын тухай хуульд нэмэлт, өөрчлөлт оруулах асуудлыг нэн даруй хэлэлцэн батлах өндөр хариуцлагатай үүрэг энэ хаврын чуулганд ногдож байна. 

Монгол Улсын иргэнд газар өмчлүүлэх хуулийн дагуу иргэд газраа үнэ төлбөргүй хувьчилж авах хугацаа энэ 5 дугаар сарын 1-ний өдрөөр дуусгавар болж байгаа учраас энэ хугацааг сунгах,  гэрбүл болж амжаагүй иргэд газраас үнэ төлбөргүй өмчилж авах бололцоог хангах зорилгоор Монгол Улсын иргэнд газар өмчлүүлэх тухай хуульд нэмэлт, өөрчлөлт оруулах тухай хуулийн төслийг энэ удаагийн чуулган хэлэлцэн шийдвэрлэх шаардлагатай  байна. 

Төсвийн байгууллагын удирдлага санхүүжилтийн хуулийн дагуу энэ чуулганаар Монгол Улсын нийгэм, эдийн засгийн болон Засгийн газрын санхүүгийн байдлын талаархи  сонгуулийн өмнөх мэдэгдлийг сонсож, улс орны нийгэм, эдийн засаг, санхүүгийн байдлын талаархи үндсэн үзүүлэлтийн хүрсэн төвшин, өнөөгийн байдлыг УИХ-аас товчоолон дүгнэж өргөн олон нийтэд мэдээлэх болно.  Ингэж сонгуулийн бүрэн эрхийн хугацаа дуусч, дараагийн сонгуулийг  товлон зарлахаас нэг сарын өмнө улс орны эдийн засаг,  нийгмийн болон санхүүгийн байдлыг УИХ-аас  ард түмэнд тайлагнан мэдээлдэг болсон нь   засаг, төрийн байгууллагаас ард түмнийхээ өмнө хүлээсэн үүргээ  хэр биелүүлснийг тэднээр үнэлүүлэх,  цаашид улс орноо хөгжүүлэх ямар боломж  бидэнд байгааг ойлгуулах  чухал ач холбогдолтой юм.  

Сүүлийн жилүүдэд эдийн засгийн өсөлтийг дэмжсэн хөрөнгө оруулалтын хэмжээ ихээхэн нэмэгдэж, бүх сумыг эрчим хүчний эх үүсвэртэй болгох, хатуу хучилттай зам барих, худаг, уст цэг, услалтын системийг шинээр барих, сэргээн засварлах зэрэгт хөрөнгө оруулалт түлхүү хийгдэх боллоо. Санхүүгийн эх үүсвэр нэмэгдсэнээр төсвийн хөрөнгө оруулалтын бодлого,  чиглэл, бүтэц өөрчлөгдөж байна.  Энэ бүхэнтэй уялдаж жил, жилийн төсөвт зохицуулалт хийх эрх зүйн үндсийг бүрдүүлэх шаардлага гарсныг харгалзан хаврын чуулган Төсвийн байгууллагын удирдлага, санхүүжилтийн тухай хуульд холбогдох нэмэлт,  өөрчлөлт оруулахаар хэлэлцэх асуудлынхаа төлөвлөгөөнд тусгаад байна. 

Улс орны эдийн засаг сэргэж, үйлдвэрлэл, үйлчилгээний нэгжүүд бэхжин, технологийн дэвшил нэвтрэхийн хэрээр техникийн нарийн мэргэжил, мэрэгшилтэй ажилтны хэрэгцээ ихээхэн өсч  байна. Мэргэжлийн боловсрол, сургалт нь  суралцагчдын эрхлэх ажлын агуулга, төрөл хэлбэрт гарч буй өөрчлөлтөөс хамааран олон хувилбартай, уян хатан байх шаардлагатай  боллоо. Мэргэжлийн боловсрол, сургалтын удирдлага, зохион байгуулалтын өнөөгийн хэлбэр ч цаг үеийн шаардлагыг хангахгүй байна. Энэ бүхнийг иш үндэс болгож Мэргэжлийн боловсрол, сургалтын тухай хуулийн шинэчилсэн найруулгын төслийг энэ удаагийн чуулганаар хэлэлцэхээр төлөвлөөд байна. Түүнчлэн Ерөнхий болловсролын сургууль 12 жилийн тогтолцоонд шилжиж байгаатай уялдан Сургуулийн өмнөх боловсролын тухай, Бага, дунд боловсролын тухай хуульд нэмэлт, өөрчлөлт оруулах тухай хуулийн төслийг хэлэлцэнэ. 

 Хуульд заасны дагуу энэ хаврын чуулган Монгол Улсын 2007 оны төсвийн гүйцэтгэлийг батлах тухай, Монгол Улсын 2009 оны төсвийн хүрээний мэдэгдлийг зөвшөөрөх тухай УИХ-ын тогтоолуудын төслийг хэлэлцэж батлах ёстой. 

УИХ-ын энэ удаагийн хаврын чуулган дээр дурьдсан хойшлуулах боломжгүй тулгамдсан  асуудлуудыг шийдвэрлэх хуулийн төслүүд болон Монгол Улсын хуулиар хугацаа заан тогтоосон бодлогын баримт бичгүүдийг хэлэлцэхийн зэрэгцээ  Согтууруулах ундаа үйлдвэрлэх, импортлох, түүгээр үйлчлэх тухай хуулийн төсөл,  Төрийн албаны тухай хуульд нэмэлт, өөрчлөлт оруулах тухай хуулийн төсөл, Мэдээлэл авах эрх, эрх чөлөөний тухай хуулийн төсөл, Соёлын тухай хуульд нэмэлт, өөрчлөлт оруулах тухай хуулийн төсөл, Нийгмийн даатгалын тухай хульд нэмэлт, өөрчлөлт оруулах тухай хуулийн төсөл, Монгол Улсын татварын ерөнхий хуулийн шинэчилсэн найруулгын төсөл,  УИХ-ын гишүүний ёс зүйн дүрэм батлах тухай УИХ-ын тогтоолын төсөл  40 шахам төрийн бодлогын баримт бичиг,  хуулиудыг хэлэлцэн шийдвэрлэхийн төлөө ажиллах болно. 

Хаврын чуулганаар УИХ-ын ээлжит сонгууль товлон зарлах тухай, зардлын хэмжээг тогтоох тухай УИХ-ын тогтоолыг хэлэлцэн шийдвэрлэнэ.  Улс орон даяар сонгуулийн уур амьсгал орж, улс төрийн амьдрал идэвхжсэн энэ үед сонгогчдын итгэлийг тээж, төрийн эрх барих дээд байгууллагад сонгогдсон төрийн түшээд Та бүхнээсээ хууль ёсоо чандлан сахиж, чуулганыхаа үйл ажиллагаанд идэвхтэй оролцохыг уриалж байна. 

Сонгууль ойртож, улс төрийн албан тушаалтны хувьд ажил нэмэгдэж байгаа хэдий ч улс орны хөгжлийн  язгуур эрх ашиг,  олон түмний анхаарал төвлөрсөн их хүлээлт, цаг үеийн хойшлуулшгүй шаардлагыг харгалзан отгон чуулганыхаа үйл ажиллагаанд гишүүдээ идэвхтэй оролцуулж, УИХ-ын чуулганы үйл ажиллагаанд хүндрэл учруулахгүй байхыг УИХ дахь намын бүлэг,  зөвлөл,  УИХ-д суудалтай намуудад зориуд анхааруулж байна. 

Өнөөгийн УИХ Монгол дахь парламентат  ёсны төлөвшил хөгжлийн түүхэнд  өвөрмөц байр суурь эзлэх болно гэдгийг тэмдэглэхийн зэрэгцээ парламентын  бүх үйл ажиллагаа өнөөдөр бүрэн төгс төгөлдөр  болчихсон гэж бид үзэхгүй байна. УИХ болон Ерөнхийлөгч, Засгийн газар, Үндсэн хуулийн цэц,  зэрэг төрийн институциудын харилцан ажиллагаа, УИХ-ын бүтэц, зохион байгуулалт,  үйл ажиллагааг цаашид хэрхэн боловсронгуй болгох талаар  Та бидэнд судалж ярилцаж эхэлсэн зүйлүүд бий. Түүнийг гүйцээн боловсруулж, нягт нямбай хэлэлцэн шийдвэрлэх нь  УИХ-ын цаашдын үйл ажиллааганы нэг чиглэл мөн.  

Ардчилсан, чөлөөт сонгуулийн үндсэн дээр ард иргэдээсээ сонгогдсон аливаа парламентын үйл ажиллагаа түүнийг сонгож байгуулсан иргэд, сонгогчдод ил тод, нээлттэй байх  ёстой. Түүнчлэн Улсын Их Хурлын гишүүний болон парламентын олонхи, цөөнхийн эрх зүйн байдал, тэдгээрийн үүрэг, хариуцлагыг дээшлүүлэх, гишүүдэд тавих ёс зүйн шаардлагыг өндөржүүлэх, хуулийн төсөл боловсруулах, санаачлах, хэлэлцэх, батлах, ёсчлох хүртэл  хууль тогтоох үйл явцын  бүх үе шатны үндэслэл, журмыг боловсронгуй болгох шаардлага амьдрал, практикаас урган гарч байна. Энэ бол парламентын хөгжлийн жам  ёс бөгөөд манай оронд парламентат ёс төлөвшин хөгжих үйл явц үргэлжилж байгааг илтгэн харуулж байгаа юм. 

Даяаршил, мэдээллийн эрэн зуунд парламентын   бодлого тодорхойлох, хууль тогтоох  үйл ажиллагаанд шинжлэх ухааны үндэстэй,  сайн боловсруулсан   мэдээлийн үйлчилгээ  цаашид ч улам бүр чухалчлагдах нь эргэлзээгүй.  Үүнийг иш үндэс болгон парламентад судалгаа, мэдээллийн цогц үйлчилгээ үзүүлдэг мэргэшсэн байгууллага болгон бэхжүүлэх чиглэлээр УИХ-ын  дэргэдэх Бодлогын шинжилгээний төвийн статусыг тодорхой болгож, зохион байгуулалт, материаллаг бааз, хүний нөөцийн хувьд дэмжин хөгжүүлэх  шаардлага байна.   

УИХ-ын гишүүд орон нутагт тойрогтоо ажиллах, иргэд сонгогчидтой уулзах болгонд үргэлж яригддаг нэг асуудал бол УИХ олон хууль баталж байгаа боловч түүнийгээ сурталчилах талаар хангалтгүй ажилладаг, бодит амьдрал дээр хууль хэрэгждэггүй тухай шүүмжлэл юм.  Ийм учраас нийгмийн  зохион байгуулалтын бүх шатанд, хүний амьдрал,  үйл ажиллагааны салбар хүрээ бүрд  хуулиа дээдлэн хэрэгжүүлдэг  эрх зүйт төрийг зохистой  төлөвшүүлэх,  хуулиа сурталчилах, иргэдийн эрх зүйн боловсрол, соёлыг  хэлбэрэлтгүй дээшлүүлэх,  хуулийн хэрэгжилтэд тавих хяналтыг сайжруулах зэрэг зорилтууд цаашид ч урьдын адил   УИХ-ын анхаарлын төвд байх ёстой. 

УИХ-ын эрхэм гишүүд ээ, 


Манай  УИХ-ын бүрэн эрхийн хугацааны отгон чуулган шахуу ачаалалтай ажиллаж, хойшлуулшгүй шийдвэрлэх шаардлагатай тулгамдсан асуудлыг хэлэлцэн шийдвэрлэх  онцгой  хариуцлага хүлээж    үйл ажиллагаагаа эхэлж байна. Чуулган төлөвлөсөн арга хэмжээ, дэвшүүлсэн зорилтоо амжилттай биелүүлж, Монголын парламентын  цаашдын үйл ажиллагааны чиглэл, зорилтыг тодорхойлоход  чухал үүрэг гүйцэтгэнэ гэдэгт эргэлзэхгүй байна.  

Монгол Улсын Их Хурлын   2008 оны хаврын ээлжит чуулган нээснийг мэдэгдье. /Төрийн дуулал эгшиглэв./

Хаврын чуулганы нээлт дээр одоо Монгол Улсын Ерөнхийлөгч Намбарын Энхбаяр үг хэлнэ. Ерөнхийлөгчийг индэрт урьж байна.

 
Н.Энхбаяр: 
УИХ-ын дарга, эрхэм гишүүд ээ,


 
Ерөнхий сайд, Засгийн газрын гишүүд ээ, 


 
Энэ танхимд хүрэлцэн ирсэн ноёд, хатагтай нар аа, 

 
Манай орны нийт иргэд ээ, 


 
УИХ-ын ээлжит чуулган эхэлж буй өлзий дэмбэрэлтэй энэ өдрийн мэндийг Та бүхэндээ өргөн дэвшүүлье. 


 
Энэ хаврын чуулган УИХ-ын нэгэн бүрэн эрхийн бариа, дараагийн гарааны угтал болж байгаагаараа онцлогтой. Ирэхүй, одохуйн орчлоор тодорхойлогдох цаг хугацааны мөнхийн урсгал дунд амьдрал өрнөдгөөрөө өрнөж байгаа ч үүний хамт олон тулгамдсан асуудлууд ундарч, бас шинэ боломжууд нээгдэж байна. 


 
Иргэд төр, засгаасаа тулгамдсан асуудлуудыг хуруулж хуримтлуулалгүй шуурхай шийдвэрлэхийг, нэгэнт бий болсон шинэ боломжуудыг цаг тухайд нь оновчтой зөв ашиглаж, хүн бүрт хүртээлтэй бодит үр дүн болгохыг хүсэн хүлээж байдаг. Харин удаж цаг алдвал олон түмэн уцаарлан бухимдаж, шахалт шаардлага тавьж эхэлдэг билээ. Энэ удаа ч тийм л хүлээлтээр Та бүхнийг ширтэн харж, шинжин дүгнэж, цаашдын сонголтоо тунгааж суугаа. Энэ чуулганы үйл ажиллагаа УИХ, түүний гишүүдэд нийгмийн зүгээс сонгууль хэмээх улс төрийн хариуцлага тооцох нэхэл хатуу үйл явцтай давхцаж байгааг сануулах юун.

 
УИХ-ын эрхэм гишүүд ээ, 


 
Та бүгд одоогоос дөрвөн жилийн өмнө УИХ-ын гишүүнээр сонгогдож, “Ард түмнийхээ элчийн хувьд нийт иргэн, улсын ашиг сонирхлыг эрхэмлэн, төрийн хуулийг дээдлэн сахиж, гишүүний үүргээ чин шударгаар биелүүлэх”-ээ Төрийн сүлдэндээ тангараглаж, гишүүний бүрэн эрхээ хэрэгжүүлж эхэлсэн. 

 
Харин одоо УИХ-ын гишүүнийхээ хувьд сонгогчдынхоо итгэлийг хэрхэн дааж чадсан, нийт иргэн, улсын ашиг сонирхлыг хэрхэн эрхэмлэж, хуулийг хэрхэн дээдлэн сахиж ирсэн, ер нь энэ Их Хурал парламентын түүхэнд ямраар бичигдэн үлдэхээ тодорхойлуулан дүгнүүлэх цаг хугацаа тулж ирээд байна. 

 
Нийт ард түмнээсээ шууд сонгогддог Монгол Улсын Ерөнхийлөгч нь төрийн байгуулал дахь бие даасан институцийн хувьд улс орны өмнө тулгамдсан асуудлуудыг шийдвэрлэхийн тулд УИХ, Засгийн газартай хамтран ажиллахын зэрэгцээ, тэдгээрийн үйл ажиллагаанд бодитой хандаж, шаардлагатай бол санал шүүмжлэлээ хэлдэг билээ. Ингэхдээ аль болохоор бодит баримт, судалгаа шинжилгээний байгууллагуудын үнэлгээ дүгнэлт, олон нийтийн санал бодолд тулгуурлахыг  эрмэлздэг юм. 


 
Сонгогчдын санал бодлын судалгаануудын дүнгээс харахад “Мянганы хөгжлийн зорилтод суурилсан Үндэсний хөгжлийн цогц бодлого”–ыг баталсан, татварын ачааллыг багасгасан, цалин тэтгэвэр нэмэгдүүлсэн, стратегийн ач холбогдолтой орд газруудыг нэрлэж баталсан, Авлигатай тэмцэх газрыг байгуулж, ажилд нь оруулсан зэрэг УИХ-ын гаргасан шийдвэрүүдийг эерэгээр үнэлж, дэмжиж сайшаасан байна. Олны энэхүү үнэлгээтэй Ерөнхийлөгч би санал нэг байна. 


 
Гэхдээ олон түмэн УИХ-ын үйл ажиллагаанд ерөнхийдөө тийм ч сэтгэл хангалуун биш байгаа нь судалгаануудаас мэдрэгдэж байна. Үндсэн хууль зөрчсөн нэг бус шийдвэр гаргаж байсан, эв нэгдэлтэй ажиллаж чадаагүй, ёс зүйгүй үйлдэл удаа дараа гаргаж, зарим гишүүд нь хууль зөрчсөн асуудалд холбогдсон зэрэг УИХ ба түүний гишүүдийн алдаа дутагдалтай үйлдлүүд нь иргэд сонгогчдын олонхи “УИХ ард түмнийг бүрэн төлөөлж ажилласангүй”, “УИХ-ын гишүүд өөрсдийн эрх ашгаа эн тэргүүнд тавьж, сонирхлын зөрчилд автсан” гэж дүгнэхэд хүргэсэн бололтой. 


 
Манай дотоодод иргэд ингэж үнэлж байхад гадаад орчин биднийг хэрхэн үнэлж байгааг ганц нэг жишээгээр илэрхийлье. Дэлхийн улс орнуудын уул уурхай, ашигт малтмалын салбарын орчныг олон талын хүчин зүйлээр судалдаг Фрэйзерийн институтын 2008 онд хэвлэгдэн гарсан судалгаанаас үзэхэд манай улс эрдэс баялгийн салбарын нөөц боломжоороо харьцангуй сайн буюу дэлхийн 68 улсаас эхний аравт багтаж байгаа ч бодлогын чадамжийн индекс буюу ерөнхий индексээрээ сүүлээсээ наймдугаарт орж байна. Судалгааг нарийвчлан авч үзвэл эрх зүйн орчны шинжилгээний индекс сүүлийн хоёр жилд огцом буурч, 2006 онд 64 улсаас эхнээсээ гуравдугаарт байсан бол одоо 68 улсаас 56 дугаарт орж, хол ухарсан тааламжгүй үзүүлэлт харагдаж байна. 

 
Ерөнхий индекс буурахад дараахи хүчин зүйлс голлон нөлөөлжээ. Уул уурхайн татварын хувьд манай улс ихээхэн хатуу татвартай улсын тоонд буюу доороосоо гуравт, улс төрийн тогтвортой байдлын үзүүлэлтээрээ доороосоо долоод, одоогийн үйлчилж байгаа хууль эрх зүйн актуудыг хэрхэн хэрэглэж, хэрэгжүүлж байгаа болон тайлбарлаж буйн тодорхойгүй байдлын индексээр доороосоо тавд буюу маш хангалтгүй гэсэн үнэлгээтэй гарчээ. 


 
Эрх зүйн орчны давхардал, ойлгомжгүй, тууштай бус байдал нь боломжит хөрөнгө оруулалтад ихээхэн хүндрэл, хориг саад болж байгааг уг судалгаанаас харж болно. Энэ бол хууль тогтоох эрх мэдлийг хэрэгжүүлж буй УИХ-ын үйл ажиллагаатай холбоотой гэдгийг гашуун ч гэсэн хүлээн зөвшөөрөхөөс өөр аргагүй. 

 
Бодлогын тодорхойгүй байдал ганц энэ салбарт ч бус бусад салбаруудад ч байгааг нотлох жишээ олон бий. Боловсрол, эрүүл мэнд, нийгмийн хамгаалал зэрэг хүний амьдралын шууд хүрээнд, байгаль орчноос эхлээд төрийн алба хүртлэх бүхий л салбарт илэрч байгаа болохгүй бүтэхгүй зүйл, эмгэнэлтэй, харамсалтай тохиолдлууд үүнийг нотолно. 


 
“Дээрээ суудлаа олохгүй бол доороо гүйдлээ олохгүй” гэгчээр УИХ-ын үйл ажиллагаанд гарч байгаа алдаа дутагдал нь жижиг, томоосоо үл хамааран нийгэмд хариуцлагагүй байдлыг дэвэргэж, ажил хэргийг унагаж, хөгжил дэвшилд саад болж, авлига, хээл хахууль, аливаа шударга бус зүйлийг УИХ ба түүний гишүүдтэй барьцах аргаар хаацайлан хамгаалах гэсэн оролдлогууд олшрон үржих хөрс суурийг бүрдүүлж байна. Тухайлбал, хамгийн сүүлд УИХ-ын үйл ажиллагаатай холбоотой мандаад байгаа шүүмжлэл бол “Эрүүгийн хууль”-д нэмэлт өөрчлөлт оруулахдаа төрийн албан хаагчтай хариуцлага тооцох заалтыг ор тас орхигдуулсан явдал нь хариуцлага алдсан албан тушаалтан ялаас зайлсхийх ноцтой үр дагавар бүхий алдаа болжээ. 


 
Зүй бус үзэгдлийн нэг нь авлига мөн. Энд дахиад л судалгааны дүнгээс иш татъя. Олон улсын “Трансперенси интернэшнл” байгууллагын судалгаагаар Монгол Улс сүүлийн жилүүдэд авлигын нөхцөл байдлын индексээр авч буй оноо нь буурсаар 2007 оны байдлаар 99-р байр руу ухарчээ. Үүнийг “Азийн сан”, “Сант марал” төвөөс явуулсан судалгаа давхар баталж байна. Судалгаанд оролцогчдын 90 хувь нь “авлига газар авсан үзэгдэл хэвээр байна” гээд нэн даруй шийдвэрлэвэл зохих тулгамдсан асуудлын хоёрдугаарт оруулжээ. 

 
Иргэд сонгогчид бодлогын шийдвэр, төр болон бизнесийн ажил үйлчилгээ бүх шатанд тал тохой татах явдал, авлига хээл хахуулиар хөдөлдөг, улс төр, бизнесийн бүлэглэлийн дохио зангаагаар явдаг хэмээн бухимдан шүүмжилцгээж байна. Ийм байдалд хүргэж буй шалтгаан нь хар амиа хоохойлох буюу эгоист үзлээс үүдэлтэй ашиг сонирхлын зөрчилд автах, албан тушаалаа урвуулан ашиглах явдал гэж судлаачид үзжээ. 


 
Мэдээжийн хэрэг хэн бүхэнд ашиг сонирхол байдаг. Хүн ажил үйлчилгээ эрхлэх, асуудал шийдэхдээ бусдын эрх ашигтай зөрчилдөх буюу сонирхлын зөрчилтэй тулгарах нь тохиолддог. Найзаа бодох уу журмаа барих уу, намаа эрхэмлэх үү төрөө дээдлэх үү, хувиа бодох уу хуулиа дагах уу хэмээсэн ашиг сонирхлын ацан шалаан дээр алдаж, онох нигуур бий. Энд л төрийн албанд зүтгэж буй хэнбугай ч алдаа гаргах эрхгүй байдаг. Үүний тулд журмаа барь, төрөө дээдэл, хуулиа дага хэмээх зарчимд захирагдах ёстой. Ингэсэн цагт төр цэвэршинэ, ард түмэн итгэж хүндэтгэнэ, нийгэмд шударга ёс тогтоно. Гэтэл өнөөгийн манай эмгэнэл бол найзаа, намаа, хувиа урьтал болгон асуудалд ханддаг явдал хавтгайрч, гэм биш зан болж хувирсанд оршино. 


 
Өнөөгийн УИХ байгуулагдаад нэг жил болж байх үед АНУ-ын Олон улсын хөгжлийн агентлаг /ОУХА/-аас Монгол Улс дахь авлигын байдалд хийсэн судалгааны тайланд “Бараг бүх шатанд ашиг сонирхлын зөрчилдөөн тодорхой салбар болон системийг бүхэлд нь хамарсан шинжтэй болсноор улсын болон хувийн хэвшлийн хоорондох зааг хязгаар нэлээд бүдгэрсэн” гэж тэмдэглэсэн нь ингэж хэлэх үндэслэл болж байна. 2008 оны 3-р сард Удирдлагын академийн судалгааны багаас явуулсан “Төрийн албан хаагчдын сонирхлын зөрчил, түүнийг шийдвэрлэх арга зам” сэдэвт судалгаанд оролцогчдын олонхи нь “Монголд сонирхлын зөрчил түгээмэл дэлгэрсэн, газар авах хандлагатай болсон” гэж саналаа илэрхийлсэн нь дээрх үндэслэлийг давхар нотолж байна. 

 
Энэ судалгаанд оролцогчдын 70-аад хувь нь УИХ-ын энэ удаагийн бүрэлдэхүүнийг сонирхлын зөрчилдөө хамгийн их хөтлөгдсөн байгууллага хэмээн нэрлээд түүний араас 50-иас дээш хувь авсан байгууллагуудыг жагсаавал газрын алба 69.8 хувь, гааль 65.1 хувь, Засгийн газрын танхим 57.0 хувь, яамдууд 54.3 хувь авчээ. Төр, түүний байгууллагын дүр төрх иргэд сонгогчдын нүдэнд ингэж харагдаж байгаа ажээ. 


 
Энэ оны хоёрдугаар сард Монгол Улсын Ерөнхийлөгчийн ивээл дор болсон “Эрх зүйт төр-хууль ёсны хэрэгжилт” үндэсний зөвлөлгөөн дээр хууль тогтоох, хэрэгжүүлэх үйл ажиллагааны зөрчил, дутагдал, түүний үр дагаврын балаг, чанар чансааны талаар мэргэжилтэн судлаачид, хууль сахиулагчид болон хэрэглэгчид, иргэдийн төлөөлөл мэлзэх аргагүй баримт түшин ярьж байсан. Иргэд баталж гаргасан хууль цөөдсөн гээгүй, харин хуулиа дээр, дооргүй хэрэгжүүлдэг болохыг шаардаж байна. Хууль бол хамгийн тогтвортой, хамгийн ойлгомжтой, бүтэн заалт гээх байтугай, үг, цэг, таслалыг нь хөдөлгөхийн аргагүй өөр хоорондоо барьцалдсан тулгуур баримт бичиг байх ёстой. Хуулийг санааны зоргоор тайлбарлаж, өөрт биш, өрөөлд хамаатай юм шигээр сэтгэх нь шударга ёсонд үл нийцнэ. Эцсийн эцэст “ардчилсан нийгэм бол хууль хэрэгждэг, хуулинд захирагддаг нийгэм мөн” гэдгийг дахин сануулахад илүүдэхгүй бизээ. 


 
Эрхэм гишүүд ээ, 


 
Монгол Улсын Ерөнхийлөгчийн санаачилж, эрдэмтэд судлаачдын оролцоотойгоор Засгийн газрын боловсруулсан “Монгол Улсын Мянганы хөгжлийн зорилтод суурилсан Үндэсний хөгжлийн цогц бодлого”-ыг хувь ерөөлтэй хулгана жилийн босгон дээр УИХ хэлэлцэж баталсан нь нийтийн эрх ашигт нийцсэн нэгэн сайн үйл болсон. Төрийн энэ баримт бичиг нь Монгол Улсын хөгжлийн алсын хараа, бодлого, зорилтыг цаг хугацаа, хэрэгжүүлэх арга зам, хүрэх үр дүнтэй нь тодорхойлсон, монгол хүний хүсэл мөрөөдөл, үндэсний үзэл санаа, зорилго, тэмүүллийг нэгтгэн илэрхийлсэн үндэсний зөвшилцлийн чухал баримт бичиг мөн.


 
Эдүгээгээс эхлээд дараа дараагийн Засгийн газрын үйл ажиллагааны хөтөлбөр болох цогц бодлогыг боловсруулахад оюун ухаанаа дайчилсан, санал бодлоо нэмэрлэсэн эрдэмтэн, судлаачид, улс төрийн намууд, иргэд, иргэний нийгмийн өргөн төлөөлөл, бас УИХ-ын гишүүд Та бүхэнд талархал илэрхийлье. 

 
Миний бие Монгол Улсын хөгжлийн хэтийн зорилтуудыг тусгасан уг баримт бичгийн агуулгыг хураангуйлан “Гурван арван тав” хэмээн тодорхойлж байгаа юм. Энгийнээр хэлбэл, арван тав орчим жилийн турш эдийн засгаа жилд 15 орчим хувь өсгөж, улмаар нэг хүнд жилд 15000 мянган ам.долларын дотоодын нийт бүтээгдэхүүн ногддог улс орон болъё гэсэн үг юм. 


 
Нэг хүнд ногдох дотоодын нийт бүтээгдэхүүнийг одоогийнхоос 10 дахин нэмэгдүүлнэ гэсэн хэрэг. Ингэж байж иргэдийн амьдрал сайжирна, чанаржина. Энэ бол том ч, биелж болох зорилт. Иргэдийнхээ амьдралыг ийм түвшинд хүргэх, ийм улс орныг цогцлуулан хөгжүүлэхийн төлөө би Ерөнхийлөгчийн хувьд яарч байна. Гишүүд Та бүхэн ч яарч байгаа учраас энэ чухал бодлогын баримт бичгийг баталсан бизээ. 


 
Ядуурлаас гарахын төлөө, ажилгүйдлийг арилгахын төлөө, бүтээн байгуулахын төлөө, шударга ёсыг тогтоож, бүх нийтээрээ чинээлэг сайхан, эв найртай амьдрахын төлөө яарахаас өөр аргагүй. Яарах гэдгийг би хөгжлөө хурдасгая гэсэн утгаар хэлж байгаа юм. 


 
Хурд бол амжилт мөн. Дэлхийн өөрчлөлтийн хурд нэмэгдэж байхад бидний хөгжлийн эрч бүр эсрэгээр гэмээр удаан байгааг судалгааны дүнгүүд тод томруун харуулж байгааг би нэгэнт дээр дурьдсан билээ. Уг нь цагийн хүрд ухарч иргэдэггүй, цагтаа өрсөлдөж ажилласан нь өөдөлж, удаж алгуурласан нь хоцорч хохирдог жамтай. 


 
Шуудхан хэлэхэд бодлогын нэн чухал шийдвэрүүд удаан гарч байна. Хэрэгжилт нь ч удаан байна. Тухайлбал, “Үндэсний хөгжлийн цогц бодлого” УИХ-д өргөн баригдсанаас хойш 7 сар гаруйн дараа батлагдлаа. УИХ-аас оны эхэнд буюу нэгдүгээр сард баталсан энэхүү амин чухал бодлогын баримт бичгийг хэрэгжүүлж эхлэх асуудлыг Засгийн газар одоо хүртэл авч хэлэлцээгүй алгуурлаж байгааг анхааруулъя. 


 
Төрийн албаны шинэчлэлд чухал ач холбогдолтой “Төрийн албаны тухай хуульд нэмэлт, өөрчлөлт оруулах тухай” хуулийн төсөл өргөн баригдаад жил шахам болж байхад сураг чимээ ч үгүй байсаар байна. Гэтэл энэ хугацаанд төрийн алба суларсаар, хүнд суртал гүнзгийрсээр, хээл хахууль газар авсаар, түмний эрх ашиг хохирсоор, ард түмэн бухимдсаар байна. Дээрх хуулийн төслийг хэлэлцэхгүй, төрийн албыг улс төрийн барьцаанаас гаргахгүй, шинэчлэлийг нь саатуулан удаах нь хөгжлийн хурдыг чөдөрлөнө. 


 
Ашигт малтмалын эрх зүйн орчныг боловсронгуй болгож, эдийн засгийн эргэлтэд хурдан оруулах санал санаачилгыг хоёр жилийн өмнөөс би дэвшүүлсэн боловч бодитой, үр дүнтэй ажил өрнөсөнгүй өдий хүрлээ. Энэ талаар улс төрийн намууд, мэргэжлийн хүмүүс, төрийн бус байгууллагууд, бизнесийнхэн, иргэд олон санаа бодол дэвшүүлсэн боловч бас л ахиц дэвшил гарсангүй. 

 
Эрдэс баялгаа ашиглаж, хөгжлийг түргэтгэх хөрөнгө оруулалтын эх үүсвэр болгож, иргэддээ “Эх орны хишиг” хүртээх талаар Ерөнхийлөгчийн санал санаачилгыг хэрэгжүүлж эхлэх талаар Засгийн газрын гаргаж буй хүчин чармайлтыг дэмжиж байна. 


 
Үүнтэй холбогдуулж нэг өдрийн өмнө ч гэсэн ашигт малтмалын ордуудыг ашиглах зөв бодлогоо тодорхойлон хэрэгжүүлж эхлэхийг УИХ-д суудалтай бүх нам, бүлэг, зөвлөлийн төлөөлөгчдөд хандан уриалж байна. Энэ бол улс орны, иргэдийн аль алиных нь эрх ашиг мөн. 


 
Цаг бол алт гэдгийн чухам утгыг өнөөдөр жирийн иргэд ойлгон яарч байна. “Өнөөдөр хоёр маргаашийн үнэ цэнтэй” гэсэн үг ч байдаг. Тэд яарахын цаана цаг хожих, үр дүнг нь хурдан үзэх гэдэг утга буйг сайн мэдэж, ойлгож байгаа. Үлдэж байгаа хугацаанд УИХ цаг нартай уралдан ажиллавал улс орны хөгжлийг хурдасгасан шийдвэрүүдийг гаргаж, хэрэгжүүлж эхлэх бүрэн боломж байна. УИХ-ын гишүүд Та бүхэн үлгэр жишээ үзүүлж, нэр дэвшүүлэх ажиллагаа эхлэх хүртэл чуулганы тасралтгүй хэвийн үйл ажиллагааг хангаж, үлдэж буй цаг хугацааны боломжийг бүрэн ашиглаж, үр бүтээлтэй шийдвэрүүд гарган ажиллана гэдэгт найдаж, итгэж байгаагаа илэрхийлье. Тухайлбал, ажлын байр нэмэгдүүлэх, ашигт малтмалын ордуудыг эргэлтэнд оруулах, хүнсний аюулгүй байдлыг хангах, өргөн хэрэглээний бараа, үйлчилгээний үнийн хөөрөгдлийг зохицуулах, иргэдийн айх аюулгүй, амгалан тайван аж төрөх нөхцөлийг бүрдүүлэх, тэдний орон сууцны хангамжийг сайжруулах, агаарын болон байгаль орчны бохирдлыг арилгах зэрэг нэн тулгамдсан асуудлуудыг даруй шийдвэрлэхийн тулд шуурхай ажиллах шаардлагатай байгааг сануулж байна. 

 
Гэхдээ яарахад бас учир бий. Юуг, яаж хийх, ямар үр дүнд хүрэхээ урьдчилан тооцдог, мэддэг байх шаардлагатай. Тооцож, мэдэхийн тулд өргөн мэдлэгтэй болох хэрэгтэй. Мэдлэг бол хүч гэдэг мэргэдийн үг бий. Мэдлэгт суурилсан хөгжил ирээдүйтэй, бас баталгаатай. Манай үндэстэн ерөнхий боловсролын гологдохооргүй түвшинтэй. Гэхдээ энэ боловсролын цаана чанартай мэдлэг, нарийн мэргэжил байна уу? гэдгийг бодох цаг иржээ. Шуудхан хэлэхэд өнөөгийн боловсрол хөгжлийн хөдөлгөгч хүч болж чадахгүй байна. Чанаргүй мэдлэг боловсрол нь монгол хүний үнэлэмжийг бууруулж байна. Төрийн хууль тогтоогчдоос эхлээд жирийн худалдаа эрхлэгчид хүртэл хийж байгаа ажлаа мэдлэгтэй холбох хэрэгтэй. Эс тэгвэл хууль нь чанаргүй, худалдаа нь ч ашиггүй байдгийг та бид харж байна. Товчхон хэлэхэд чанартай мэдлэг чадварлаг мэргэжилтэнг төрүүлнэ. Чансаатай бодлого чанартай амьдралын үндэс болно. Хүн бүрийг хөгжлийн зорилт, хурдтай дүйцэхүйц чанартай боловсролтой, нарийн мэргэжилтэй болгоцгооё. 


 
Улс орноо хөгжүүлэхэд хурд, мэдлэг хоёр хэрэгтэй ч түүнээс дутуугүй эрхэм нь эв нэгдэл юм. Эв нэгдэл мэдлэгийг тэтгэнэ, бас хөгжлийг хурдасгана. “Монголчууд эвтэй байхдаа хүчтэй” хэмээн ярьдагийн цаад утга учир нь үүнд оршиж байна. Эвийн хүчээр УИХ бодлого, үйл ажиллагаандаа, иргэд амьдралдаа чанарын өөрчлөлт хийх цаг ирсэн байна.


 
Эрхэм гишүүд ээ, 

 
Нийт иргэд, сонгогчид оо, 


 
Та бид “Итгэл найдвараар дүүрэн, ирээдүйн зол жаргалтай сайхан Монгол орон”-оо цогцлуулан хөгжүүлэх түүхэн бас нэгэн боломжийн өмнө, хариуцлагатай сонголтын босгон дээр ирээд байна. Хүрэх зорилгоо тодорхойлсон хөгжлийн цогц бодлогоо бид хамтаараа боловсруулж, УИХ-аараа хэлэлцэж, баталсан. Одоо энэ бодлого, зорилтыг хэрэгжүүлэх чадвартай, тулхтай, хариуцлагатай УИХ-ыг сонгож байгуулах эрхээ иргэд Та бүхэн эдлэх цаг хугацаа улам ойртож байна. 


 
“Монгол Улсад засгийн бүх эрх ард түмний мэдэлд байх бөгөөд сонгож байгуулсан төрийн эрх барих төлөөлөгчдийн байгууллагаараа уламжлан энэхүү эрхээ эдэлнэ” гэсэн Үндсэн хуулийн заалтыг дахин сануулъя. 



 
Иргэд сонгогчид энэхүү эрхээ эдлэхдээ дөрвөн минут зарцуулах боловч улс орныхоо дөрвийн дөрвөн жилийн хувь заяаг тодорхойлно. Учир иймд иргэд Та бүхний сонголт хариуцлагатай, бас ухаалаг байх учиртай. Өрөөлийн уран гоё үг, өнгө, мөнгөнд бүү хуурт, өөрийн хаширсан ухаанаар шүүн тунгаа. Ингэж чадваас бид хөгжлийн боломжоо ашиглаж, хүрэх зорилгодоо ойртоно. Эс чадваас хоцрогдол, хомсдол, ядуурал, ажилгүйдэл, бухимдлын битүү тойрогтоо эргэлдсээр л байх болно. 


 
Саяхан явуулсан санал асуулгад оролцогчдын 73.9 хувь нь 2004 оны сонголтондоо “сэтгэл хангалуун бус” байгаа ажээ. Ийнхүү иргэд өнгөрсөн сонголтдоо шүүмжлэлтэй хандахдаа ирээдүйн сонголтоо цэгнэж байна. Тэд ашиг сонирхлын зөрчилд автаж болзошгүй хүнийг хууль тогтоох байгууллагад оруулахгүй байя, улс орны эрх ашгийн үүднээс өөрийгөө зориулах үнэнхүү сэтгэл зүрхтэй, ухаалаг, оюунлаг хүмүүсээ олж сонгоё гэсэн ухаарал, эргэцүүллийн үгээ хэлж байна. Үүгээрээ тэд УИХ-ыг чадвартай, чанартай төрийн институци болгохыг хүсч буйгаа илэрхийлж байгаа хэрэг бизээ. Ийм ч учраас аман дээрээ улс нийгмээ гэх ч ачир дээрээ хар амиа хоохойлогч (эгоист) нэгнийг биш, харин хоёргүй сэтгэлээр нийтийн эрх ашгийг эрхэмлэн, улсын тулд, бусдын төлөө биеийг умартагч (альтруист) нэгнийг дараагийн УИХ-д сонгогдож орохыг тэд хүсч байна. 


 
Төр түшилцэж, түмний хэрэг шийдэлцэх түшээ хүмүүнд зуршмал байх төрийн хүний эрдэнэ мэт есөн шинжийг түүх шастирт тэмдэглэснийг сөхөн үзвээс: 

“Бусдын зовлонг биед эргэцүүлэх; 

Буруу тэрслүүгээр хэрхэвч үл явах; 

Булт хүнийг өргөн хүндэлж хичээнгүйлэх; 

Бодох шинжих, бодлого ухааныг нарийвчлах; 

Буцах булгихыг үхэвч үл үйлдэх; 

Бузар ужидад согтууран үл живэх; 

Бусдын эдэд ховдоглон үл горилох; 

Буруугаа эргэцүүлэн ичих эмээхийг мэдэх; 

Бусцарыг засахад зориг үл шантрах” эдгээр болно. 


 
Энэ ёсыг магад бүрдүүлж чадваас сая түүнийг ачлалт түшээ, аргагүй баатар хэмээн үзэж байжээ. Ийм л шаардлага хангасан хүмүүс өдгөө Монгол төрд, номт төрд ус, агаар мэт үгүйлэгдэж байгаа нь үнэн. Тэгэхлээр иргэний уламжлалт суурь энэ шалгуур дээр орчин үеийн парламентын гишүүн хүнд тавих хууль эрх зүйн хийгээд улс төр, төрийн удирдлагын талаархи мэдлэгийн шалгуурыг хангасан, ашиг сонирхлын зөрчлөөс ангид байж аливаад улсын эрх ашгийг урьтал болгогсод, нийтийн итгэл даах чадвартай, нэр цэвэр, сонгогчдоо хүндлэх соёлтой, гарын бэлтэй гэхээсээ гавлын тэнхээтэй, улс төрийн эр зоригтой, зарчимтай, ажил амьдралын зохих дадлага туршлагатай, тулхтай хүмүүсийг шилж сонгож нэр дэвшүүлэх нь улс төрийн нам, эвслүүдээс төрийн шинэчлэлд оруулах түүхэн гавъяа байх болно. Ийм хүмүүс харьцангуй ховор ч нам, эвслүүдийн дотор ч, гадна ч байгаа. Олж нэр дэвшүүлэх нь нам, эвслүүдийн үүрэг, эс чадваас олон түмэн олоод гаргаад ирэх эрхтэй, бас боломжтойг анхааруулахад илүүдэх нь юун. 


 
Улс төрийн сонголт чанартай, босго өндөртэй байх нь улсын хөгжилд бас чанарын ахиц гаргах эхлэл болно. Ингэснээр төр чанартай буюу хариуцлагатай болно, үр дүн гарна, иргэдийн амьдрал сайжрана, бас чанаржина. 

 
Энд сонгогчийн хариуцлага нэн чухал гэдгийг сануулъя. Төр болон төлөөлсөн иргэдийнхээ өмнө хариуцлага хүлээх чадваргүй, сэтгэлгүй хүнийг төрд сонгогчид сонгодог, эргээд горыг нь сонгогчид хамгийн түрүүн өөрсдөө дөрвөн жил амсана гэдгээ хэрхэвч мартаж болохгүй. Хариуцлагагүй сонголтын үр дүнд байгуулагдсан төр, засгийн байгууллага хариуцлагагүй байдгийн олон жишээг бүх шатны төр, засгийн болон нутгийн өөрөө удирдах байгууллагын үйл ажиллагаанаас Та бид хангалттай харсан. Иймээс сонголтдоо хариуцлагатай хандахыг иргэд Та бүхэндээ онцгойлон сануулах нь Төрийн тэргүүн миний үүрэг, бас эрх юм. 


 
Ухаалаг сонголт нь сэтгэл хөөрлөөс ангид байх ёстой. Өнгө мөнгөөр нүдийг хуурч, архи дарсаар ухааныг самууруулж, алиа шалиг ая үгээр сэтгэлийг нь урвуулж байгаад “ар хударгаар” нь ард түмний мэдэлд байгаа засгийн эрхийн төлөө саналыг нь “хулгайлдаг” буюу “хувьцаа” цуглуулах мэтээр “худалдан” авдаг бусармаг үйлдэл ил цагаандаа гардагийг шударга иргэд, сонгогчид нэг бус удаа сэтгэл зовнин шүүмжилж байсныг дахин сануулъя. Ая даах хүзүү байвч ачаа даах тэвчээргүй, хэлэх үг байвч хийж хүчрэх ухаан байхгүй, харах нүдтэй боловч сэтгэл нь сэвтэй, эв эеийг эвдрэл самуунаар төсөөлдөг хүмүүс гарч ирж, түмэн олон төр, засгийг бүү үймүүлээсэй гэж сонгогчид хүсч байгаа нь тодорхой. УИХ-ыг улс төр, бизнесийн бүлэглэлээс ангид цэвэр байлгах нь ч бас нийгмийн захиалга болжээ. Энэ бүхэн нь Монголын нийгмийн сэтгэлгээний ухаарлын нэн шинэ үе эхэлж байгаагийн нэг нотолгоо юм. 


 
Сонгуулийг шударга зөв, ил тод, соёлтой явуулахад төрийн ба төрийн бус байгууллага, улс төрийн намууд, нэр дэвшигчид, олон нийтийн мэдээллийн хэрэгслүүд тус тусдаа онцгой хариуцлага хүлээх учиртай. Баг хороо, сум, дүүргээс эхлээд засаг захиргааны бүх нэгж, шатанд иргэдийн бүртгэл судалгааг чанаржуулж, сонгогчдын үүрэг хариуцлагыг сануулж, соёлтой ухаалаг хандлагыг төлөвшүүлэх үүргээ төр ч мартаж болохгүй. 


 
Бүртгэл мэдээллийн тогтолцоог бүхэлд нь шинэчлэн сайжруулах шаардлагатай тухай УИХ-ын индрээс би удаа дараа хэлж сануулж байсан. Засгийн газар энэ талаар сүүлийн үед санаа тавьж, санаачилга гаргаж буй нь сайшаалтай. Гэхдээ энэ бол зөвхөн эхлэл. Сонгууль болгоны дараа ёс юм шиг гардаг сонгогчдын нэрсийн жагсаалтын маргаан будлианыг энэ жилээс эхэлж эцэслэвэл зохино. “Эх нь булингартай бол адаг нь булингартай” гэдэг. Энд бүртгэл мэдээлэл мадаггүй, будлиангүй байвал сонгууль зөв, шударга болох эхлэл тавигдана. 


 
Төрийн өмнө онцгой үүрэг хүлээсэн сонгуулийн төв байгууллага өдийд сонгуультай холбоотой аливаа асуудлаар байр сууриа тодорхой болгож, бүх зүйлийг хуулийн дагуу жин тан болгосон байх ёстой. Сонгогчдын саналыг хэрхэн тоолох, бүртгэх талаар иргэдэд нэг мөр ойлголт өгөх, сонгуулийн хуулиа сурталчлан таниулах талаар хийх ажил байсаар байгааг анхаарах хэрэгтэй. Саяхан СЕХ-ноос нэр дэвшигчид болон нам, эвслүүд сонгуульд зарцуулах мөнгөний тоог хэт өндөр тогтоосон нь сонгогчдыг мөнгөөр хуурах, саналыг нь “худалдаж” авах, нэр дэвшигчид болон нам, эвслүүд хандив авах нэрээр хахуулийн урхинд орох аюулыг буй болгож байгааг зориуд анхааруулъя.


 
Сонгуулийг шударга зөв, соёлтой явуулахад хариуцлагатай, ёс зүйтэй сэтгүүл зүйн зарчмыг удирдлага болгосон чөлөөт хэвлэлийн үүрэг нэн чухал. Хэвлэл мэдээллээр бие биеэ “намнах” гэсэн явцуу ашиг сонирхлоос үүдэлтэй өнгөрсөн үеийн сонгуулиудын “хар пиар” нийгмийн сэтгэл зүйд бараан мөрөө үлдээжээ. Өнөөдөр нийгэмд гэрэл гэгээтэй бүхнийг харлуулж, зөв эхлэл бүрийг үгүйсгэн буруутгах, хардлага, сэрдлэг, гүжирдлэг, гүтгэлгийг нийтэд тархаахад хэвлэлийг ашиглах гэсэн увайгүй оролдлого тал талаас довтолж байна. Энэ бол чөлөөт хэвлэлд учирч буй аюул занал мөн. 


 
Ямар ч дарангуйлагч, дарамтлагчийн илдийг мохоох хүчтэй зэвсэг ган үзгээ гартаа барьсан сэтгүүлчдийн сэрэмжилбэл зохих зүйл бол мөнгөөр хэвлэл болон хэвлэлийнхнийг худалдаад авдаг гэсэн ахархан бодолтой, ашиг сонирхлын зөрчилтэй субъектуудын авлига, дарамтаас ангид байх явдал мөн. 

 
Ийм эр зориг, шударга ёс зүй, бие даасан чөлөөт байдлыг эрхэмлэдэг сэтгүүлч, хэвлэл мэдээллийн ажилтнууд улс төрийг цэвэршүүлэх, сонгуулийг шударга болгоход үлэмж үүрэгтэйг сануулан хэлье. Энэ удаагийн сонгуульд хэвлэлүүд “хар” пиар биш харин үнэн бодит мэдээллийг түгээх зарчим баримтлаасай хэмээн хүсч байна. Энэ бол дан ганц миний хүсэл биш, иргэд сонгогчдын маань хүсэл гэдгийг онцлон тэмлэглэе. 


 
Өнгөрсөн хугацаанд манай иргэд сонголтын олон хувилбаруудыг туршиж үзсэн. Эдгээр сургамжаас эргэцүүлэхэд ирээдүйн парламент нь дуулгавартай олонхи, хүчтэй цөөнхийн зохист харьцааг бүрдүүлсэн, нийгмийн хяналттай, ашиг сонирхлын зөрчилгүй байвал зохих нь улам бүр тодорхой болж байна. Хавсрагатай улс төрийг халж, төр тэгширч, түмэн олон амаржих улс төрийн дэлгэр цаг эхлэх болтугай. 


Төрөө төвшитгөж, түмнээ бодоцгооё. 


УИХ-ын хаврын чуулганы ажилд амжилт хүсье. 


Анхаарал хандуулсан та бүхэнд баярлалаа./Алга ташив/

Д.Лүндээжанцан: Ерөнхийлөгч Энхбаярт талархлаа илэрхийлье. Ингээд  ээлжит чуулганыг нээсэн нээлт дууслаа. Мөн бүлэг, зөвлөлүүд Ашигт малтмалын хууль болон бусад хуулиудаар дүгнэлт гаргах асуудалдаа орно. Энэ долоо хоногийн бизнес төлөвлөгөө, график гарсан байгаа. Тэр дагуу Байнгын хороод маш шахуу олон асуудлуудаар хэлэлцэж хуралдаж ёстой. Ийм учраас манай гишүүд Байнгын хорооныхоо ажил дээр, дээр нь ажлын хэсгүүд ажилдаа орох хэрэгтэй байна. Ажлын хэсгүүдийн хариуцлагын тухай Байнгын хороо, Тамгын газар, Хууль зүй, дотоод хэргийн яам төсөл оруулж ирдэг газар, Засгийн газрын Хэрэг эрхлэх газар гээд бүх байгууллагуудын хууль санаачлах, боловсруулах, хэлэлцэх бүх шатанд ордог субъектүүдийн институт хариуцлагын асуудал яригдаж байна. Ийм учраас бид шахуу, алдаа хийгүй, гаргасан хүн нь алдаа байвал түүнийг яаралтай засах чиглэлээр бид  шахуу ажиллах шаардлага байна. 

Ийм учраас  Байнгын хороод, бүлгийн зөвлөлийн хуралдаанууд цагтаа эхэлдэг, цагтаа дуусдаг. Энэ ердөө сар гаруйхны хугацаа байгаа учраас энэ хугацаанд их зүйлийг хийж амжуулах шаардлага бидэнд байна. Мөн цаг хугацаатай, сонгууль зарлахаас эхлээд  цаг хугацаагаар хашигдсан, заагдсан олон асуудлууд байна. Ийм учраас та бүхнийг  ажлын хэсэг, Байнгын хороо, чуулганыхаа хуралдаанд идэвхтэй оролцохыг мөн дахин анхааруулж байна. 

Нээлтийн чуулган дууслаа.

Соронзон хальснаас буулгасан:

Хуралдааны нарийн

бичгийн дарга






Д.ЦЭНДСҮРЭН

